Fundargerð
Aðalfundar Öryrkjabandalags Íslands
Haldinn miðvikudaginn 18. október 2006  kl. 16-19 og fimmtudaginn 
19. október 2006 kl.16-19 að Grand hóteli í Reykjavík.
1. Fundarsetning 

Formaður Öryrkjabandalagsins Sigursteinn Másson setti fundinn kl. 16:26 og bauð aðalfundarfulltrúa velkomna til fundarins.

2. Kjör fundarstjóra og fundarritara

Formaður lagði fram tillögu um að þær Sjöfn Ingólfsdóttir og Sigríður Jóhannsdóttir yrðu kjörnar fundarstjórar. 
Athugasemd kom fram frá Gísla Helgasyni við að leitað væri út fyrir raðir samtakanna sem hann sagði telja um 20.000. Engar fleiri tillögur komu fram um fundarstjóra og voru þær þar með réttkjörnar og tóku því næst við stjórn fundarins. 
Þá kom fram tillaga um þær Kolbrúnu Stefánsdóttur og Ingibjörgu Karlsdóttur sem fundarrita og var það samþykkt samhljóða.

3. Skýrslur kynntar og lagðar fram.
a) Skýrsla formanns og framkvæmdastjórnar.

Í skýrslu formanns kom fram að fyrir síðustu áramót hefði verið lögð sérstök áhersla á að efla tengsl og upplýsingagjöf milli ÖBÍ og hinna 30 aðildar​félaga þess og hefði formaður heimsótt flest félögin og kynnt sér starfsemi þeirra og einnig komið hugmyndum sínum á framfæri á þessum fundum. Þá fjallaði hann um skýrslu Stefáns Ólafssonar; Örorka og velferð á Íslandi og í öðrum vestrænum löndum. Í skýrslunni sem var unnin fyrir ÖBÍ, kom í ljós að Íslendingar standa öðrum Norðurlöndum og reyndar Norður Evrópu​þjóðum talsvert að baki. Sagði hann að í skýrslunni sýndi Stefán fram á það að fullyrðingar um mikla fjölgun ungra öryrkja og það að fjölgun öryrkja á Íslandi væri óeðlilega há, ætti ekki við rök að styðjast. Þvert á móti sýndi Stefán fram á fækkun öryrkja í yngstu aldurshópunum og að fjölgunin á tíunda áratug síðustu aldar og fyrstu árum nýrrar aldar hefði komið fram tíu árum seinna hér en í viðmiðunarlöndum okkar. Einnig kæmi fram í skýrslunni að atvinnuþátttaka öryrkja væri óvenju lág hér og væri það sérstakt áhyggjuefni og verkefni til að takast á við í framtíðinni. Þá kæmi fram í skýrslunni að öryrkjar á Íslandi væru langt fyrir neðan meðaltal OECD landanna í tekjum. Viðbrögð stjórnvalda hefðu strax verið mjög neikvæð í garð skýrslunnar og hefði verið gerð atlaga að fræðimannsheiðri Stefáns Ólafssonar. Ekki hefði reynst unnt fyrir þinghlé að fá málefnalega umræðu um skýrslu Stefáns. Um væri að ræða tímamótavinnu, þar sem megin hagsmunamál fatlaðra og sjúkra væru tekin til vandaðrar skoðunar og þau skýrð á skýran og auðskiljanlegan hátt. Þegar ljóst var að stjórnvöld ætluðu að hunsa þessa vinnu var ákveðið að boða til meðmælagöngu frá Hallgrímskirkju að Alþingishúsinu, þar sem öryrkjar og aldraðir gáfu alþingismönnum skýrslu Stefáns innpakkaða í jólapappír á síðasta degi þingsins fyrir jólahlé.
Nokkru áður stóðu yfir aðgerðir vegna reglugerðar heilbrigðis- og trygginga​málaráðherra sem heimilaði Tryggingastofnun ríkisins að stöðva greiðslur bóta til þeirra lífeyrisþega sem töldust hafa fengið ofgreiddar bætur. Hefði þetta gengið eftir, hefði fjöldi öryrkja og aldraðra orðið algjörlega tekjulausir í desember 2005. Eins og í fyrrnefndum aðgerðum voru eldri borgarar sam​stíga ÖBÍ og var sótt hart að heilbrigðis- og tryggingamálaráðherra og eftir að Umboðsmaður alþingis gerði athugasemd við reglugerðina, var hún dregin til baka.
Forsætisráðherra skipaði í nóvember 2005, nefnd um nýtt örorkumat og endurhæfingarmál. Skipun þessarar nefndar var hluti af samkomulagi aðila vinnumarkaðarins og ríkisstjórnarinnar og var ekki gert ráð fyrir því að ÖBÍ ætti fulltrúa í nefndinni. Voru strax gerðar alvarlegar athugasemdir við þetta og átti formaður ÖBÍ af þessu tilefni fund með forsætisráðherra. Eftir við​ræður við Samtök atvinnulífsins og Alþýðusamband Íslands var Ragnar Gunnar Þórhallsson skipaður fulltrúi ÖBÍ í nefndinni. Miklu varðar að ÖBÍ eigi þarna fulltrúa. Rík áhersla verður lögð á að halda hinu læknisfræðilega mati þótt ekki sé hægt að útiloka einhverjar breytingar.
Arnþór Helgason fyrrverandi framkvæmdastjóri ÖBÍ, hætti störfum í janúar 2006. Hafði hann þá gegnt starfi framkvæmdastjóra í fimm ár og áður gegnt stöðu formanns ÖBÍ. Honum voru þökkuð óeigingjörn störf í þágu heildar​samtaka fatlaðra á Íslandi. Hafdís Gísladóttir tók við starfi hans í febrúar s.l. og hófst þá undirbúningur við hópstarf í samvinnu við Landssamband eldri borgara og Landssamtökin Þroskahjálp,undir yfirskriftinni – Eitt samfélag fyrir alla. Alls komu 56 aðilar með virkum hætti að starfinu sem var skipt niður í fimm hluta:

1. Breytt framfærsluskipan almannatrygginga og skattkerfi.

2. Aukin atvinnuþátttaka öryrkja og eldri borgara.

3. Menntun og endurhæfing/hæfing.

4. Búseta, fjölskyldulíf og stoðþjónusta.

5. Aðgengi og hönnun góðrar heilbrigðisþjónustu. 

Starfið tókst mjög vel og voru lykilniðurstöður þær að einfalda yrði almanna​tryggingakerfið og breyta skipulagi þess. Hækka lífeyri almannatrygginga og minnka skerðingu vegna atvinnutekna. Bæta skipan starfsendur​hæfingar, auka fjölbreytni í náms- og stuðningsúrræðum og tryggja að fólk hafi raunverulegt val um búsetu. Þjónusta og fjármagn eigi að fylgja einstaklingnum en ekki stofnunum og komið verði á símatíma í heilbrigðis​þjónustu sem verði á hendi óháðra aðila. Fleira mætti nefna sem er að finna í bæklingnum “Hugmynd að betra samfélagi” sem gefin var út í apríl. Hafdís Gísladóttir hélt í maí námskeið fyrir forsvarsmenn aðildarfélaganna um það að koma málum í réttan farveg innan stjórnsýslunnar og var góð þátttaka á námskeiðinu.

Allir stjórnmálaflokkar sem sæti eiga á Alþingi tilnefndu fulltrúa sína til starfa í stýrihóp Öryrkjabandalagsins um betra samfélag í framhaldi af hóp​vinnunni veturinn og vorið 2006. Fyrsti fundur hópsins var haldinn

30. ágúst s.l. Þessir voru tilnefndir af samtökum og stjórnmálaflokkum: Sigursteinn Másson ÖBÍ, Hafdís Gísladóttir ÖBÍ, Ólafur Ólafsson LEB, Gerður Árnadóttir LÞ, Guðlaugur Þór Þórðarson Sjálfstæðisflokki, Jóhanna Sigurðardóttir Samfylkingu, Sæunn Stefánsdóttir Framsóknarflokki, Svandís Svavarsdóttir Vinstri hreyfingunni grænt framboð og Sigurlín Margrét Sigurðardóttir Frjálslynda flokki.

Í fyrstu fundargerð hópsins kemur það skýrt fram að litið er svo á að með því að formenn allra stjórnmálaflokkanna hafa tilnefnt sína fulltrúa til verk​efnisins muni þeir fylgja þeim niðurstöðum eftir sem fram kunna að koma. Samhliða stýrihópnum starfar vinnuhópurinn frá því í vor um framfærslu​skipan og tekur hópur um aukna atvinnuþátttöku við af honum. Síðasti fundur stýrihópsins er boðaður í janúar n.k. Í umræðum um breytingar á framfærslu leggur ÖBÍ höfuðáherslu á hækkun grunnlífeyris og minni tekjutengingar. Með samkomulagi aðila vinnumarkaðarins frá því í sumar hækka skattleysismörk í kr. 90.000. Í yfirlýsingu ríkisstjórnarinnar vegna málefna aldraðra var ákveðin einföldun á almannatryggingakerfinu þannig að tekjutrygging og tekjutryggingarauki verða um áramót í einum flokki og skerðingarhlutfallið fer úr 45% niður í 38%. Þetta er skref í rétta átt en nauðsynlegt er að ganga lengra eigi það að verða alvöru hvati til aukinnar atvinnuþátttöku.
Í lok júlí sendu 14 lífeyrisjóðir sem aðild eiga að Greiðslustofu lífeyrissjóða frá sér tilkynningu um niðurfellingu eða skerðingu örorkulífeyris. Þessi aðgerð náði til rúmlega 2.300 öryrkja um allt land, einkum sjómanna, bænda og verkafólks. Alls 907 þessara einstaklinga höfðu árið 2005 lægri heildartekjur en kr. 1.000.000. Í upphafi var reynt að láta líta svo út af hálfu Landssamtaka lífeyrissjóða, að reynt hefði verið að hafa samráð við ÖBÍ. Hið sanna er að fyrst var haft samband við ÖBÍ eftir að tilkynningarnar frá Greiðslustofu lífeyrissjóða höfðu verið sendar í pósti. Reynt var að skapa samningsgrundvöll um það að hverfa frá aðgerðunum eða fresta þeim að öðrum kosti en þá lýstu fulltrúar Greiðslustofu lífeyrissjóða og Landssam​taka lífeyrissjóða yfir umboðsleysi í málinu og vísuðu á stjórnir lífeyris​sjóðanna. Lífeyrissjóðirnir voru að bera saman tekjur þriggja ára fyrir orku​tap, við skattaálagningu ársins 2005. Við nánari skoðun kom í ljós að upplýsingarnar voru oft ekki samanburðarhæfar þar sem lífeyrissjóðirnir miðuðu við örorkumat lífeyrissjóða og þrjú ár fyrir það, en ekki orkutapið sjálft.
Þessi ruglingur olli því að verið var að taka til samanburðar tímabil þegar einstaklingurinn naut lítilla tekna, t.d. eftir slys og á meðan á endurhæfingu stóð. Þá kom í ljós að lífeyrissjóðirnir komust að þeirri niðurstöðu að fólk hefði hækkað í tekjum árið 2005 með því að leggja saman allar greiðslur frá Tryggingarstofnun, sem launatekjur væru, meðlög, námsstyrki svo eitthvað sé nefnt.
Sérfræðingar Tryggingarstofnunar ríkisins vöruðu lífeyrissjóðina við í lok júlí og bentu á að skattaskýrslur væru ekki endanleg niðurstaða um tekjur í mörgum tilfellum. Af framangreindum ástæðum hefði lífeyrissjóðunum átt að vera ljóst að forsendurnar væru rangar og endurskoða þyrfti ákvörðun​ina. Einnig var bent á að lífeyrissjóðirnir styddust við neysluvísitölu, þegar réttara væri að bera laun á einum tíma saman við laun á öðrum tíma með því að notast við launavísitölu.

Öryrkjabandalaginu bættist óvæntur liðsauki þegar Pétur Blöndal alþingismaður lýsti því sama yfir. Öryrkjabandalagið fékk Ragnar Aðalsteinsson hæstaréttarlögmann til þess að gæta hagsmuna sinna í þessu máli. Þá voru öryrkjar hvattir til að krefjast skriflegra skýringa frá sjóðunum eða til að veita Öryrkjabandalaginu umboð til að reka þeirra mál. Það var gert með þátttöku aðildarfélaganna, á heimasíðu bandalagsins og með tilkynningum í útvarpi, gaf þetta góða raun.
Alls 400 manns veittu með skriflegum hætti Öryrkjabandalaginu umboð og var starfsemin meira og minna undirlögð í þetta verkefni í ágúst og septem​ber. Fundað var með forsætisráðherra, fjármálaráðherra, heilbrigðis- og tryggingamálaráðherra, formanni Samfylkingarinnar, forystu Alþýðusam​bands  Íslands, tvívegis með efnahags og viðskiptanefnd Alþingis, forstjóra Tryggingastofnunar ríkisins og framkvæmdastjóra Samtaka atvinnulífsins sem jafnframt er varaformaður Gildis lífeyrissjóðs. Alltaf var lögð áhersla á að nauðsynlegt væri að hverfa frá boðuðum aðgerðum eða fresta þeim að öðrum kosti meðan farið væri almennilega ofan í saumana á þessu stóra máli.

Í mars kom til landsins í boði ÖBÍ, Evald Krogh, sem er formaður samtaka fólks með tauga- og vöðvarýrnunarsjúkdóma í Danmörku. Hann átti stóran þátt í því að sett voru lög í heimalandi hans sem gera fólki kleift að lifa sjálfstæðu lífi þegar það þarf á öndunarvél að halda allan sólarhringinn.
Í framhaldi af komu Evalds skipaði félagsmálaráðherra starfshóp um persónulega liðveislu – einstaklingsbundinn stuðning. Öryrkjabandalagið hefur þrýst mjög á að starfi hópsins verði hraðað svo þjónustunni verði komið á fót hérlendis hið allra fyrsta. Mun hún nýtast  5 - 8 einstaklingum strax, en samtals allt að 50 fötluðum einstaklingum. Fyrir þetta fólk er þessi þjónusta sem sinnt hefur verið í tvo áratugi í Danmörku, einfaldlega spurning um líf eða dauða.

Því næst var orðið gefið laust um skýrslu formanns.
Gísli Helgason frá Blindravinafélaginu tók fyrstur til máls undir þessum lið dagskrárinnar og þakkaði fyrir skýrslu formanns, en gerði jafnframt athuga​semd við það að hann gæti ekki lesið skýrsluna. Hann vakti athygli á því að náðst hefði góður árangur í fjölgun ungs fólks í hreyfingunni, sem væri mjög jákvætt. Einnig ræddi hann um það fálæti sem hann sagði vera í skýrslunni, um uppsögn fyrrverandi framkvæmdastjóra, sem hann sagðist telja brot á lögum félagsins. Hann fór yfir gang þess máls í löngu máli.

Halldór Sævar Guðbergsson frá Blindrafélaginu tók næstur til máls.

Hann þakkaði fyrir skýrslu formanns og sagðist ánægður með að ýmis félög hefðu lagt fram skýrslu yfir sína starfsemi. Þá sagðist hann harma þá aðferða​fræði sem notuð hefði verið við ráðningu í stöðu framkvæmdastjóra og sagðist telja að aðildarfélögin ættu eingöngu að ráða fatlað fólk til starfa og sýna með því gott fordæmi. 

Guðmundur S. Johnsen  frá Félagi lesblindra tók næstur til máls. Hann lagði áherslu á að félagsmenn stæðu saman sem einn maður en gagnrýndi jafn​framt hvernig staðið hefði verið að uppsögn á framkvæmdastjóra. Taldi hann að þetta væri afleitt fordæmi fyrir minnihlutahópa eins og öryrkja og konur. Þá minnti hann á að öryrkjar vildu að launaleynd væri afnumin og sagðist telja að með launaleynd væri auðveldara að skerða kjör öryrkja.

Guðmundur Magnússon frá SEM samtökum endurhæfðra mænuskaddaðra tók næstur til máls og ræddi skýrslu formanns og stjórnar. Hann ræddi um rakaleysi í málflutningi lífeyrissjóðanna og nefndi að á Alþingi hefðu allir stjórnmálaflokkar átt talsmenn sem væru á þeirri skoðun. Skerðing launa væri gegnum gangandi mál í öllum nefndum sem kæmu að “Betra samfélagi”. Hann lýsti þeirri skoðun sinni að stjórnin hefði hlaupið á sig með uppsögn Arnþórs Helgasonar og ráðningu Hafdísar Gísladóttur en lagði áherslu á að þar væri ekki um persónulegan ágreining að ræða.

Ægir Lúðvíksson frá MND félaginu þakkaði fyrir skýrsluna og sagðist telja að menn væru að mistúlka lög félagsins um staðfestingu á samningi. Menn hefðu mátt sjá samninginn ef áhugi hefði verið fyrir hendi en eigi að síður væri um trúnaðarmál að ræða.

Arnór Pétursson frá SEM samtökum endurhæfðra mænuskaddaðra tók næstur til máls og hældi stjórninni fyrir að vera á tánum í lífeyrismálinu og taldi það til mesta sóma fyrir samtökin. Hann benti á að það eru  forystumenn verkalýðsfélaganna sem stýra lífeyrissjóðunum og þeir bæru nú kápuna á báðum öxlum. Nær hefði verið að lækka laun þessara stjórnarmanna. Hann kvaðst hafa heyrt að stjórn ÖBÍ hafi látið hafa eftir sér að færa ætti mála​flokkinn til sveitarfélaganna og taldi það stefnubreytingu miðað við fyrri ályktanir bandalagsins. Hann lagði áherslu á að græða þyrfti sárin sem upp hefðu komið við skipti á framkvæmdastjórum. 

Emil Thóroddsen frá Gigtarfélagi Íslands tók næstur til máls og 

þakkaði fyrir góða skýrslu og einnig þakkaði hann starfsfólkinu fyrir mikið vinnuframlag í sambandi við lífeyrismálin. Sagðist hann telja að umræðan við sveitarfélögin væri á byrjunastigi og alveg eðlileg og ætti eftir að fara til umræðu út í félögin áður en til stefnubreytingar kæmi.

Guðmundur S. Johnsen tók næst til máls og andmælti málflutningi Ægis.

Málfríður D. Gunnarsdóttir frá Heyrnarhjálp tók næst til máls og sagðist vera ánægð með skýrsluna en ósátt við að staða framkvæmdastjóra hafi ekki verið auglýst.

Arnór Pétursson gerði athugasemd við dagskrá fundarins og óskaði eftir að fá að leggja fram tillögu.

Fundarstjóri lagði til að menn héldu sig við auglýsta dagskrá, tillögu mætti leggja fram undir dagskrárliðnum “Önnur mál”, og gekk það eftir.

b) Skýrsla lögfræðiráðgjafar ÖBÍ.

c) Skýrsla djákna.

d) Skýrsla Brynju – Hússjóðs ÖBÍ.

e) Skýrsla Vinnustaða ÖBÍ.

f) Skýrsla Hringsjár, starfsþjálfunar fatlaðra.

g) Skýrsla Fjölmenntar.

h) Skýrsla Tölvumiðstöðvar.

i) Skýrsla Íslenskrar getspár.

Engar umræður urðu um skýrslurnar.
4. Reikningar Öryrkjabandalags Íslands, Brynju – Hússjóðs ÖBÍ, Hringsjár og Vinnustaða ÖBÍ kynntir.

Eyjólfur Guðmundsson löggiltur endurskoðandi kynnti reikninga ÖBÍ og lagði þá síðan fram til samþykktar. 

Niðurstöðutölur í reikningum Öryrkjabandalag Íslands fyrir árið 2005.
Tap ársins 2005


kr.
  18.800.000.-

Eigið fé samtals


kr.
203.790.006.-

Eignir alls 



kr.
225.570.867.- 

Fundarstjóri leitaði því næst eftir athugasemdum við reikninga ÖBÍ en engar athugasemdir bárust frá fundarmönnum. Voru reikningarnir því næst teknir til afgreiðslu. Fram kom ósk um leynilega atkvæðagreiðslu og var samþykkt að verða við þeirri málaleitan. 
Fram fór nafnakall til að tryggja að allir fulltrúar væru í salnum. Á kjörskrá voru 79, en atkvæði greiddu 76. Því næst var gefið 7 mínútna fundarhlé á meðan atkvæði voru talin.

Atkvæði féllu þannig, já sögðu 71, nei sagði 1 og auðir seðlar voru 4.

Reikningar ÖBÍ voru því samþykktir með miklum meirihluta atkvæða.

Ekki voru greidd atkvæði um aðra reikninga.

5. Kosning í framkvæmdastjórn, kjörnefnd og kjör tveggja skoðunarmanna.

Formaður kjörnefndar Garðar Sverrisson frá MS-félaginu gerði grein fyrir tillögum nefndarinnar en auk hans voru í nefndinni Elín Hauksdóttur frá SPOEX og Guðný Guðnadóttir frá SEM - samtökum endurhæfðra mænuskaddaðra. 
a) Kosning varaformanns.
Kjörnefnd lagði til að Emil Thoroddsen frá Gigtarfélaginu yrði kjörinn vara​formaður bandalagsins til næstu tveggja ára. Var hann sjálfkjörinn.
b)  Kosning ritara.
Kjörnefnd lagði til að Guðmundur Magnússon frá SEM – samtökum endurhæfðra mænuskaddaðra yrði kjörinn ritari bandalagsins til næstu tveggja ára. Var hann sjálfkjörinn.
c)  Kosning eins meðstjórnanda.
Kjörnefnd lagði til að Valgerður Ósk Auðunsdóttir frá SPOEX yrði kjörin meðstjórnandi til næstu tveggja ára. Var hún sjálfkjörin.
d) Kosning þriggja varamanna til eins árs.

Kjörnefnd lagði til að þau, Friðrik Alexandersson frá Styrktarfélagi vangefinna, Sigríður Jóhannsdóttir frá Samtökum sykursjúkra og Ragnar Gunnar Þórhallsson frá Sjálfsbjörg landsambandi fatlaðra yrðu kjörin til eins árs í varastjórn. Ekki komu fram fleiri tilnefningar og voru þau sjálfkjörin.
e) Kosning tveggja skoðunarmanna reikninga til tveggja ára.
Kjörnefnd lagði til að þau Haukur Helgason og Þóra M. Þórarinsdóttir yrðu kjörin skoðunarmenn reikninga. Voru þau sjálfkjörin.
f) Kosning þriggja manna í kjörnefnd.
Fram kom tillaga frá framkvæmdastjórn um þau Garðar Sverrisson fyrrverandi formann ÖBÍ, Elínu Hauksdóttur frá SPOEX og Guðnýju Guðnadóttur frá SEM - samtökum endurhæfðra mænuskaddaðra. 
Var tillagan samþykkt samhljóða.

6. Lagabreytingar
Steinunn Þóra Árnadóttir úr laganefnd lagði fram og kynnti tillögur laganefndar. (fylgiskjal 1) Tillögur laganefndar fólu í sér breytingar á 2. grein, 3. grein, 4. grein, 5. grein, 6. grein, 7. grein og 12. grein laga Öryrkjabandalagsins ásamt nýrri grein nr. 13 (bráðabirgðaákvæði fyrir aðalfund 2007).
Síðar var 13. grein dregin tilbaka (tillaga 1).
Helgi Seljan fór yfir breytingartillögur laganefndar og þakkaði Guðríði Ólafs​dóttur fyrir þá aðstoð sem hún hefði veitt nefndinni. Hann kastaði fram eftir​farandi vísu.

Ykkar með hálfum huga vitja,

því herjans lumbra mig þjáði.

Á fundi ég ekki ætti að sitja

eftir læknisins ráði.

Fram komu nokkrar breytingartillögur við tillögur laganefndar og um breytingu á lögum bandalagsins og urðu nokkrar umræður um þær. 

Arnþór Helgason mælti fyrir breytingatillögu um að í staðinn fyrir orðið “fatlaður” komi “fatlað fólk” (tillaga 2).
Helga Steinunn Hauksdóttir frá Styrktarfélagi vangefinna lagði fram tillögu um að í stað “ fatlaðs fólks” komi “fólk með fötlun” (tillaga 5).
Sigrún Gunnarsdóttir frá Tourette samtökunum sagðist sammála Helgu Steinunni en vildi halda báðum orðunum öryrki og fatlaðir og að þau verði notuð jöfnum höndum.

Elsa Björnsdóttir frá Félagi heyrnarlausra tók til máls. Hún var ekki sátt við að setja fatlaður í stað öryrkjar og vildi að menn notuðu orðið öryrkjar.

Þórey frá Félagi daufblindra sagðist fagna breytingum og vakti athygli á því ósamræmi að fella út nafnið öryrkjar en hafa það síðan í nafni samtakanna. 

Arnór Pétursson kynnti breytingartillögu sína við a lið 6. grein í lagabreytingum laganefndar. (tillaga 3) (fylgiskjal no.2)

Tillaga um breytingu á B lið 8. gr. í lögum ÖBÍ (tillaga 4) (sjá fylgiskjal 3). 

Kristján Freyr Helgason frá Stómasamtökunum lagði hana fram f.h. þriggja aðila þ.e. hans, Birgis Kristjánssonar frá S.Í.B.S. og Ægis Lúðvíkssonar frá MND félaginu.

Næstur á mælendaskrá var Gísli Helgason. Hann þakkaði fyrir framkomnar tillögur um breytingar. Hann ræddi um tillögu Kristjáns Freys og fannst nauðsynlegt að aðalstjórn hefði stjórn á framkvæmdastjórn. Hann taldi líka að tillaga Arnórs Péturssonar væri beinlínis hættuleg og benti á að ÖBÍ eru samtök en ekki félag.

Arnór Pétursson tók til máls og fylgdi sinni tillögu eftir. Hann taldi ekki vá þó upp kæmi sú staða að tveir frá sama félagi yrðu kosnir í stjórn ef þeir væru með það mikið traust að menn treystu þeim betur en öðrum.

Sveinn Rúnar Hauksson frá Geðhjálp tók til máls. Hann mælti með tillögu Arnórs. Hann benti á að setja megi hömlur á fjölda aðila frá sama félagi.

Gísli Helgason tók til máls örstutt. Hann lagði áherslu á að ÖBÍ væru samtök og að fulltrúi verði að hafa skýr fyrirmæli frá sínu félagi. 

Mælendaskrá lokað.
Fundarstjóri dró saman efni framkominna tillagna. Greidd voru atkvæði um breytingartillögur og þær allar felldar.

Lagabreytingar laganefndar bornar upp og þær allar samþykktar.

Lög félagsins borin upp í heild sinni og samþykkt.

Sigursteinn talaði að lokum til fundarmanna og minnti á að samtökin væru 45 ára. Bauð hann fundargestum að þiggja kvöldverð í boði ÖBÍ. Að lokum brýndi hann fyrir fólki að mæta vel á framhaldsfundinn daginn eftir.
Aðalfundi Öryrkjabandalags Íslands var framhaldið fimmtudaginn 19. október 2006 kl. 16:00 að Grand Hótel í Reykjavík.

Fundur hófst kl. 16:20, fundarstjóri bauð fundarmenn velkomna og ítrekaði að þeir ættu að skrá sig. Var því næst gengið til dagskrár þar sem frá var horfið og tekin fyrir ályktun aðalfundarins.
7. Ályktun aðalfundar.
Sigursteinn Másson lagði ályktun aðalfundarins fram til samþykktar og fylgdi henni úr hlaði. Var hún svohljóðandi:

Ályktun aðalfundar Öryrkjabandalags Íslands 2006.
Aðalfundur Öryrkjabandalags Íslands skorar á stjórnir þeirra fjórtán lífeyrissjóða sem boðað hafa skerðingar og niðurfellingar lífeyrisgreiðslna til öryrkja að hverfa frá þeim áformum sínum. Að öðrum kosti lítur Öryrkjabandalagið svo á að grundvöllur núverandi skylduaðildar að lífeyrissjóðunum í landinu sé brostinn. 

Komi aðgerðirnar til framkvæmda munu þær bitna allra verst á fátækasta fólkinu á Íslandi en þær munu ræna marga öryrkja lífeyrisréttindum sínum. Sýnt hefur verið fram á að forsendur fyrir aðgerðunum eru rangar, þær stangast á við lög og stjórnarskrárvarinn rétt.
Nauðsynlegt er að skapa svigrúm til að fara mun betur yfir málið í heild sinni og leita annarra lausna á vanda lífeyrissjóðakerfisins en að ráðast að kjörum öryrkja. Öryrkjabandalagið er reiðubúið að leggja hönd á plóg að því tilskyldu að hætt verði við boðaðar aðgerðir.

Aðgerðir lífeyrissjóðanna sýna svo ekki verður um villst fram á nauðsyn þess að breyta núverandi tekjutengingakerfi almannatrygginga og lífeyrissjóða með lögum þannig að kerfið verði einfaldara, réttlátara og atvinnuhvetjandi. Brýnt er að hefjast handa um þetta verkefni nú þegar. 

Að loknum flutningi ályktunarinnar gat Sigursteinn þess að stjórn Öryrkja​bandalagsins hefði fundað með þingflokksformönnum allra þingflokka og að það hefði virst vera þverpólitískur stuðningur við málstað öryrkja meðal þeirra. Fyrirhugaðir væru fleiri fundir vegna þessa málefnis.

Fundarstjóri gaf því næst orðið laust um ályktunina.
Emil Thoroddsen tók til máls og reyfaði málið og fór yfir hvernig launamál öryrkja hefðu þróast í gegnum árin.

Gísli Helgason tók til máls og sagðist ánægður með ályktunina og hvatti til þess að hún yrði samþykkt.
Fundarstjóri bar því næst ályktunina upp til samþykktar og var hún samþykkt samhljóða.
8. Önnur mál.
Guðjón Sigurðsson frá MND félaginu tók til máls og lýsti ánægju sinni með samstöðu félaganna og sagði frá geisladisk sem MND félagið hefur gefið út Hann afhenti Gísla Helgasyni eintak í þakklætisskyni fyrir veitta aðstoð. Hann færði líka Ólínu Sveinsdóttir frá Parkinsonssamtökunum bók sem þau eru að gefa út svo og Hafdísi Gísladóttur framkvæmdastjóra ÖBI.

Arnór Pétursson var næstur á mælendaskrá. Hann gerði grein fyrir tillögu sinni. Arnór ræddi um nauðsyn samstöðu og nefndi skrif um þann ágreining sem Arnþór Helgason hafði lýst og komið hafði fram í Morgunblaðinu fyrir þennan fund. Hann lagði til að stofnuð yrði sáttanefnd til að græða þau sár sem þar væru og gerði tillögu um Garðar Sverrisson, Þóreyju Vigdísi Ólafs​dóttur og Svein Rúnar Hauksson í þá nefnd.
Emil Thoroddsen ræddi um tillögu Arnórs og var á móti henni þó margt gott væri þar að finna.

Ólína Sveinsdóttir kom í pontu og minnti á leiksýningu sem heitir Þjóðarsálin.

Guðmundur Magnússon lýsti stuðningi við framkomna tillögu um sáttanefnd.

Fundarstjóri gaf orðið laust til að fjalla um tillöguna.

Sigursteinn Másson fór yfir málið og nefndi að skiljanlega væru menn ósáttir en að hans mati væri málinu lokið og lagði hann til að tillögunni yrði vísað frá.

Sveinn Rúnar Hauksson kom í pontu og vildi að tillagan næði fram að ganga en taldi ekki grundvöll ef formaður væri á móti því. 
Guðmundur S. Johnsen ræddi mikilvægi þess að menn gengu í takt og væru sáttfúsir til að halda trúverðugleika. Hann skoraði á Sigurstein að endurskoða afstöðu sína. 
Næstur kom Halldór Sævar Guðbergsson og lagði til að tillagan yrði samþykkt 

Gísli Helgason kom í pontu og fór yfir málið og var ósáttur við framgöngu formanns. 
Emil Thoroddsen fór yfir málið eins og það snéri við honum. Hann taldi að nóg væri komið af ”dramatik” og studdi það að þessari tillögu yrði vísað frá.

Ægir Lúðvíksson taldi að um tvö mál væri að ræða og taldi menn stundum tala um þetta sem eitt mál. Hann taldi að það vantaði að skýra út um hvað sáttin ætti að snúast. 
Garðar Sverrisson sagðist sammála Ægi um að þetta væru tvö aðskilin mál og taldi sýnt að formaður hefði fullan rétt til að segja starfsmönnum upp. Hann taldi aftur á móti ráðningaferlið frekar eitthvað sem orkaði tvímælis en taldi mjög auðvelda lausn til á því, en ræddi það ekki frekar.

Sjöfn fundarstjóri bar upp tillöguna til samþykktar eða synjunar.

Atkvæðagreiðsla fór fram skriflega. Nafnakall kjörinna fulltrúa var gert.

Alls greiddu 67 atkvæði. Já sögðu 42, nei sögðu 20, auðir seðlar voru 5. 
Tillagan samþykkt.
Ólína Sveinsdóttir bað um orðið. Hún sagði frá fræðslufundi og fyrirlestri sem heitir “Heilbrigðið býr í huganum” sem haldinn yrði um kvöldið hjá Parkinsonssamtökunum.

Júlía Guðný Hreinsdóttir frá Félagi heyrnarlausra kom í pontu og sagði frá leiksýningu sem yrði um kvöldið og færi jafnframt fram á táknmáli.
Sjöfn Ingólfsdóttir fundarstjóri þakkaði fundinum fyrir sig og las ljóð sem heitir Sæluhús. 

Hefðbundinni dagskrá var þar með lokið og næst á dagskrá fundarins var fyrirlestur Liv Arum framkvæmdastjóra FFO - Funksjons-hemmedes fellesorganisasjon í Noregi (norska Öryrkjabandalagsins) um “Notendasamráð í heilbrigðisþjónustu sérfræðinga og notendasamráð almennt”.
Að loknum fyrirlestri Liv Arum tók Sigursteinn til máls og þakkaði henni fyrir fyrirlesturinn. Jafnframt þakkaði hann fundarmönnum góða fundarsetu þessa tvo daga. Hann lauk máli sínu á þeim orðum að þegar upp væri staðið væri það ekki þeir sem þennan fundinn sátu sem skipta máli heldur þeir sem þurfa á stuðningi okkar að halda.

Fundarritarar:
Kolbrún Stefánsdóttir
Ingibjörg Karlsdóttir

Aðalfundur ÖBÍ  2006, - Fylgiskjal 1.
Lög Öryrkjabandalags Íslands

Nafn

1. grein

Nafn bandalagsins er ÖRYRKJABANDALAG ÍSLANDS, heildarsamtök fatlaðra, skammstafað ÖBÍ. Heimili þess og varnarþing er í Reykjavík.

Tilgangur

2. grein

Tilgangur bandalagsins er:

A.


að koma fram fyrir hönd fatlaðra gagnvart opinberum aðilum í hverskyns hagsmunamálum svo sem varðandi löggjöf og framkvæmd hennar og í dómsmálum er snerta rétt fatlaðra. 

B.

að starfrækja upplýsinga- og ráðgjafamiðstöð fyrir fatlaða.

Stuðla að stofnun félaga um allt land og efla tengsl þeirra á milli.

C.

að hafa samstarf við eða eiga aðild að fyrirtækjum sem stuðla að velferð fatlaðra 

D

að annast samstarf og tengsl við félagasamtök erlendis, er vinna á líkum grundvelli og hagnýta reynslu þeirra í þágu bandalagsins. 

E.

að vinna að öðrum sameiginlegum málefnum fatlaðra.
 

Aðild

3. grein

Í bandalagið geta gengið félagasamtök, sem starfa á landsgrundvelli og hafa það sem aðalverkefni að vinna að málefnum fatlaðra. Hvert félag innan bandalagsins starfar algjörlega sjálfstætt. Inntökubeiðni skal senda stjórn bandalagsins, sem síðan leggur beiðnina fyrir aðalfund þess til afgreiðslu. Í lögum félaganna sem að bandalaginu standa, skal taka skýrt fram tilgang þeirra og hverjir njóti þar réttinda. Félögunum ber að senda bandalaginu skýrslu árlega, ásamt endurskoðuðum reikningum.

Aðalfundur
4. grein

A.

Aðalfundur bandalagsins fer með æðstu völd í málefnum þess. Á aðalfundi eiga rétt til setu 3 fulltrúar tilnefndir af hverju aðildarfélagi bandalagsins Skal einn þeirra vera tilnefndur í aðalstjórn Öryrkjabandalagsins. Við tilnefningu félags á fulltrúum á aðalfund skal gæta jafnræðis kynjana. 

B.

Dagskrá aðalfundar: 1. Fundarsetning 2. Kjör fundarstjóra og fundarritara 3. Inntaka nýrra aðildarfélaga 4. Skýrslur kynntar eða lagðar fram 5. Reikningar 6. Kosningar 7. Lagabreytingar 8. Ályktanir aðalfundatr 9. Önnur mál.

C.

Aðalfund skal halda í október ár hvert og skal hann boðaður bréflega með minnst fimm vikna fyrirvara. Fundarstað og tíma skal tilgreina í fundarboði.

D.

Tillögur um lagabreytingar, sem óskað er eftir að ræddar verði, skulu vera skriflegar og komnar í hendur stjórnarinnar þremur vikum fyrir fundinn. Framkomnar tillögur og skýrsla stjórnar skulu sendar aðildarfélögunum í síðasta lagi fjórtán dögum fyrir aðalfund.

E.

Áður en fundarstörf hefjast skulu fulltrúar leggja fram kjörbréf frá félagi sínu til samþykktar. Einfaldur meirihluti ræður úrslitum mála. Lagabreytingar þurfa þó 2/3 hluta greiddra atkvæða til að hljóta samþykki. Atkvæðagreiðslur skulu vera leynilegar, ef þess er óskað.

F.

Á fundinum gefur stjórnin skýrslu um störf sín og leggur fram endurskoðaða reikninga.

G. 

Á fundinum skal kjósa þriggja manna kjörnefnd sem geri tillögur um fulltrúa í framkvæmdastjórn á næsta aðalfundi bandalagsins.

Aukafundur milli aðalfunda.

5. grein

Ef aðalstjórn þykir bera nauðsyn til eða fimm félög óska þess, skal boða til aukafundar þar sem seturétt eiga allir þeir er hann áttu á síðasta aðalfundi. Fund skal boða með minnst viku fyrirvara með tilgreindu umræðuefni.

Aðalstjórn og framkvæmdastjórn
6. grein

A. 

Fyrir aðalfund bandalagsins skal hvert félag tilnefna fulltrúa sinn í aðalstjórn og einn til vara. Sé fulltrúi félags kjörinn í framkvæmdastjórn á aðalfundi, skal hann eiga þar sæti til loka þess kjörtímabils. Úr hópi aðalstjórnarmanna kýs aðalfundur formann, varaformann, ritara, gjaldkera og 3 meðstjórnendur og mynda þeir framkvæmdastjórn bandalagsins. Kosning er til tveggja ára - þó þannig að annað árið skal kjósa formann og gjaldkera, og 2 meðstjórnendur en hitt árið varaformann, ritara og 1 meðstjórnanda. Einnig skal kjósa 3 varamenn í framkvæmdastjórn til eins árs í senn.

B. 

Framkvæmdastjórn afgreiðir mál milli aðalstjórnarfunda og leggur meiri háttar mál í hendur aðalstjórnar. Þá getur aðalstjórn einnig vísað málum til afgreiðslu framkvæmdastjórnar.

C.

Aðalstjórnarfundir skulu haldnir a.m.k. fjórum sinnum á ári. Ef framkvæmda​stjórn telur nauðsyn bera til eða 5 félög eða fleiri æskja þess skal halda aðalstjórnarfund á milli reglulegra aðalstjórnarfunda og skal fundarefni þá sérstaklega tilnefnt og til fundarins boðað með minnst þriggja sólarhringa fyrirvara.

Starfsemi og rekstur

7. grein

Starfsemi bandalagsins byggist á tekjum frá Íslenskri getspá, og opinberum styrkjum. Aðalfundur getur ákveðið aðildargjöld félaganna. Skulu þau þó aldrei vera hærri en 1% af heildartekjum félaganna.

8. grein

A.

Aðal- og framkvæmdastjórn sjá um hag bandalagsins og annast starfsemi þess og rekstur í samræmi við lög þess og samþykktir aðalfundar. Fjárhagslegar skuldbindingar skulu samþykktar af aðalstjórn.

B. 

Framkvæmdastjórn ræður framkvæmdastjóra bandalagsins og gerir við hann ráðningarsamning, sem staðfestur skal af aðalstjórn bandalagsins. Framkvæmdastjóri ber ábyrgð á daglegum rekstri bandalagsins gagnvart aðal- og framkvæmdastjórn.

C.

Framkvæmdastjóri ræður aðra starfsmenn bandalagsins og gerir við þá ráðningarsamning sem staðfestur skal af framkvæmdastjórn.

D.

Í ráðningarsamningum skal nánar kveðið á um starfsvið starfsmanna bandalagsins.

9. grein

Reikningsár bandalagsins er almanaksárið.

Reikningar þess skulu endurskoðaðir af löggiltum endurskoðanda ásamt tveimur félagskjörnum skoðunarmönnum, sem kosnir skulu á aðalfundi bandalagsins.

Endurskoðaðir reikningar skulu liggja fyrir eigi síðar en 1. júní ár hvert.

Úrsögn úr bandalaginu

10. grein

Aðalfundur getur vikið aðildarfélagi úr Öryrkjabandalagi Íslands gegni það ekki þeim skyldum, er því ber samkvæmt lögum og samþykktum eða vinnur gegn hagsmunum bandalagsins og þarf til þess samþykki 2/3 hluta fundarmanna.

Önnur ákvæði

11. grein

Aðalstjórn bandalagsins er heimilt að setja reglur um nánari framkvæmd einstakra lagagreina og skulu þær birtar aðildarfélögum þess.

12. grein

Öryrkjabandalag Íslands verður einungis lagt niður berist um það tillaga, sem samþykkt er af meirihluta aðalstjórnar. Skal tillaga sú kynnt við boðun næsta aðalfundar. Tillagan þarf samþykki 2/3 hluta fulltrúa á aðalfundi. Einnig er unnt að boða til sérstaks aukafundar, samanber 5. grein. Verði bandalagið lagt niður skulu eignir þess notaðar í þágu fatlaðra á Íslandi samkvæmt ákvörðun síðasta aðalfundar.

Þannig samþykkt á aðalfundi 18. október 2006.
13. gr. (bráðabirgðaákvæði fyrir aðalfund 2007)

Á aðalfundi ÖBÍ árið 2007 skulu kjörnir þrír meðstjórnendur í framkvæmdastjórn. Einn til tveggja ára, en tveir til eins árs. 

Ákvæði þetta fellur úr lögunum að aðalfundinum loknum.

Tillaga til breytingar við breytingartillögur laganefndar á a lið 6. greinar laga ÖBÍ.

6. grein

A.

Fyrir aðalfund skal  hvert félag tilnefna 3 fulltrúa til setu á aðalfundi og 1 til vara. Úr hópi aðalfundarfulltrúa kýs aðalfundur formann, varaformann, ritara, gjaldkera og 3 meðstjórnendur og mynda þeir framkvæmdastjórn bandalagsins. Kosning er til tveggja ára - þó þannig að annað árið skal kjósa formann og gjaldkera og 2 meðstjórnendur, en hitt árið varaformann, ritara og 1 meðstjórnanda. Einnig skal kjósa 3 varamenn í framkvæmdastjórn til eins árs í senn.

Sá sem kosinn er í framkvæmdastjórn á aðalfundi skal eiga sæti til loka þess kjörtímabils.     
Framkvæmdastjórn afgreiðir mál milli aðalstjórnarfunda og leggur meiri háttar mál í hendur aðalstjórnar. Þá getur aðalstjórn einnig vísað málum til afgreiðslu framkvæmdastjórnar.

Aðalstjórnarfundir skulu haldnir a.m.k. fjórum sinnum á ári.

Greinargerð:

Tillagan felur í sér að í stað þess að framkvæmdastjórns sé kosin  úr hópi aðalstjórnarmanna er hún kosin úr hópi aðalfundarfulltrúa. Reyndin er yfirleitt sú að hvert félag á 3 fulltrúa á aðalfundi þ.e.a.s. fulltrúa kosinn eða tilnefndan í aðalstjórn og tvo fulltrúa kosna eða tilnefnda til að sitja aðalfund. Aðeins fulltrúi tilnefndur í aðalstjórn ÖBÍ er kjörgengur til framkvæmdastjórnar.

Tillögunni er ætlað að opna á kjörgengi fleiri aðila til stjórnar ÖBÍ. 

Tillagan er ekki eingöngu hugsuð til að fleiri hafi kjörgengi heldur og frekar til að aðalfundarfulltrúar hafi fleiri valkosti og möguleika til að velja þá einstakl​inga sem þeir telja hæfa til setu í framkvæmdarstjórn.

Hún eykur breidd og fjölda þeirra sem aðalfundur á möguleika á að velja úr til forystu fyrir samtökin.

Nú er þannig háttað að oft eru formenn eða stjórnarmenn í félögunum í aðalstjórn ÖBÍ og margur þeirra er það störfum hlaðinn fyrir sitt félag að hann getur ekki bætt við sig meira starfi s.s. með setu í aðalstjórn ÖBÍ. Það aftur fækkar enn þeim sem koma til greina 

Öryrkjabandalagið er “regnhlífasamband” hagsmunasamtaka öryrkja​félaganna í landinu. Sú lýðræðislega regla er þar að sama hvað félögin eru virk eða fjölmenn hvert þeirra á þrjá fulltrúa á aðalfund.

Sé litið til Öryrkjabandalagsins þá á það sér samnefnar í öðrum félagasamtökum s.s. A.S.Í., BSRB, Neytendasamtönum og stjórmála​flokkunum svo einhver félagasamtök séu talin upp.

Engin þessara samtaka eru með jafn “þröngt” kjörgengi til framkvæmda​stjórnar eða stjórnar.

Í flestum þeirra getur nánast hvaða félagsmaður sem er gefið kost á sér til stjórnarsetu eða einstaklingur eða fólk stungið upp á þeim einstakling sem það treystir eða hefur áhuga fyrir að gefi kost á sér til stjórnarsetu.

Sem dæmi einstaklingur þarf ekki að eiga sæti í miðstjórn stjórnmála​flokkanna til að vera kjörgengur til stjórnar eða framkvæmdastjórna flokkanna.

Ég hef lítillega litið á lög nokkurra aðildarfélaga ÖBÍ þar er eins farið hvergi get ég fundið að aðeins “þröngur” hópur einstaklinga sé kjörgengur til stjórnarsetu.

Hér er ekki verið að leggja til einhverja byltingu varðandi lög ÖBÍ heldur að kjörgengi til stjórnar sé opnara og aðalfundarfulltrúar hafi fleiri valkosti.

Þrátt fyrir þessa breytingu verður kjörgengið mun “þrengra” en hjá flestum “sambærilegum” félagasamtökum í landinu.

Breytingartillagan liggur aðeins í því að lagt er til að í stað þess að aðal​fundarfulltrúar kjósi stjórn úr hópi aðalstjórnarmann geti þeir kosið stjórn úr hópi aðalfundarfulltrúa.

Breytinginartillaga mín er feitletruð í skjalinu, en tillögur laganefndar undirstrikaðar.
Arnór Pétursson

8.gr. B. 

Stendur svona:

Framkvæmdastjórn ræður framkvæmdastjóra bandalagsins og gerir við hann ráðningarsamning, sem staðfestur skal af aðalstjórn bandalagsins.

Framkvæmdastjóri ber ábyrgð á daglegum rekstri bandalagsins gagnvart aðal- og framkvæmdastjórn.

Orðist eftir breytingar svona:

Framkvæmdastjórn ræður framkvæmdastjóra bandalagsins og gerir við hann ráðningarsamning. , sem staðfestur skal af aðalstjórn bandalagsins.

Framkvæmdastjóri ber ábyrgð á daglegum rekstri bandalagsins gagnvart aðal- og framkvæmdastjórn.

Kristján Freyr Helgason
Stómasamtökum Íslands

Birgir Kjartansson 

S.Í.B.S

Ægir Lúðvíksson

MND

Tillaga frá Arnóri Péturssyni undir liðnum “önnur mál” á aðalfundi ÖBÍ 19. 10.2006.

“Aðalfundur ÖBÍ kjósi 3ja manna sáttanefnd til að fara ofan í þau ágreiningsmál sem koma m.a. fram á fundinum í gær. Grein Arnþórs Helgasonar í gær kristallar að mestu það.

Geri því að tillögu minni að kosin verði sáttanefnd til að fara yfir málin í heild sinni og finni viðunandi lausnir sem kynntar skulu aðalstjórn eins fljótt og nokkur tök eru.

Tilnefnd í sáttanefnd: Garðar Sverrisson, Sveinn Rúnar Hauksson og Þórey Vigdís Ólafsdóttir. “

